
jagannAtha panchakam

જગન્નાથ પંચકમ્

રક્તામ્ભોરુહદર્પભઞ્જનમહાસૌન્દર્યનેત્રદ્વયં
મુક્તાહારવિલમ્બિહેમમુકુટં રત્નોજ્જ્વલત્કુણ્ડલમ્ ।
વર્ષામેઘસમાનનીલવપુષં ગ્રૈવેયહારાન્વિતં
પાર્શ્વે ચક્રધરં પ્રસન્નવદનં નીલાદ્રિનાથં ભજે॥ ૧॥
ફુલ્લેન્દીવરલોચનં નવઘનશ્યામાભિરામાકૃતિં 
વિશ્વેશં કમલાવિલાસવિલસત્પાદારવિન્દદ્વયમ્ ।
દૈત્યારિં  સકલેન્દુમંડિતમુખં ચક્રાબ્જહસ્તદ્વયં
વન્દે શ્રીપુરુષોત્તમં પ્રતિદિનં લક્ષ્મીનિવાસાલયમ્॥ ૨॥
ઉદ્યન્નીરદનીલસુન્દરતનું પૂર્ણેન્દુબિમ્બાનનં
રાજીવોત્પલપત્રનેત્રયુગલં કારુણ્યવારાંનિધિમ્ ।
ભક્તાનાં સકલાર્તિનાશનકરં   ચિન્તાર્થિચિન્તામણિં  
વન્દે શ્રીપુરુષોત્તમં પ્રતિદિનં નીલાદ્રિચૂડામણિમ્॥ ૩॥
નીલાદ્રૌ શંખમધ્યે શતદલકમલે રત્નસિંહાસનસ્થં 
સર્વાલંકારયુક્તં નવઘન રુચિરં સંયુતં ચાગ્રજેન ।
ભદ્રાયા વામભાગે રથચરણયુતં બ્રહ્મરુદ્રેન્દ્રવંદ્યં
વેદાનાં સારમીશં સુજનપરિવૃતં બ્રહ્મદારું સ્મરામિ॥ ૪॥
દોર્ભ્યાં શોભિતલાંગલં સમુસલં કાદમ્બરીચઞ્ચલં
રત્નાઢ્યં વરકુણ્ડલં ભુજબલૈરાકાંતભૂમણ્ડલમ્ ।
વજ્રાભામલચારુગણ્ડયુગલં નાગેન્દ્રચૂડોજ્જ્વલં
સંગ્રામે ચપલં શશાંકધવલં શ્રીકામપાલં ભજે॥ ૫॥
ઇતિ શ્રીજગન્નાથપઞ્ચકં સમાપ્તમ્॥

